
 

「Chill 級積金攻略匯」開幕典禮 

2021 年 10 月 29 日 

歡迎辭 

 

強制性公積金計劃管理局主席  

各位嘉賓、各位參加今日活動嘅朋友，大家好！ 
 

歡迎出席「Chill 級積金攻略匯」，首先我代表積金局多謝保險業監管局

行政總監張雲正先生，同埋香港按揭證券有限公司執行董事兼總裁李令翔先生

擔任主禮嘉賓，仲有鼎力支持呢個活動嘅香港財務策劃師學會，當然更加歡迎

咁多位喺現場，同埋透過網上直播參與嘅朋友。 
 

自從我接任積金局主席之後，接觸過好多計劃成員，了解佢哋對強積金同

退休策劃嘅睇法。有部分人同我講，佢哋對基金投資認識唔多，加上工作忙，

所以冇乜點理自己嘅強積金，但又有另一類嘅計劃成員覺得，自己嘅退休儲蓄，

應該「親力親為」，但基金種類繁多，點揀先好呢？究竟應該採用「積極」、

抑或「被動」嘅投資策略呢？  
 

強積金制度覆蓋全港所有打工仔同埋自僱人士，當中包括唔同年紀、行業

同學歷嘅人士，佢哋對管理強積金亦有唔同需要。所以我哋舉辦呢個一連兩日

嘅活動，包括多個不同主題嘅分享會，針對唔同嘅需要，全方位增加計劃成員

對退休策劃嘅認識。 
 

趁呢個機會，我想介紹一下積金局而家密鑼緊鼓籌備緊嘅積金易平台！積

金易平台係一個數碼化嘅平台，將現時分散喺十三個受託人嘅強積金行政程序

標準化、精簡化同自動化；會令帳戶管理同埋投資部署，更加方便好用。可以

大大提高運作效率，而且節省嘅成本，可以為計劃成員帶嚟實際減費。我哋估

計，平台推出初期，行政費用可以減少大約三成。平台運作 10 年後，累計節省

成本，可以高達 300 億至 400 億元。我哋嘅目標，最快喺 2022 年底起好個平

台， 2023 年開始將帳戶資料分批轉移到平台，最快喺 2025 年全面運作。我呼

籲大家，盡早使用積金局同受託人提供嘅電子工具，為日後使用積金易平台做

好準備。 
 



 

正所謂「你不理財、財不理你！」所以我鼓勵大家，積極管理自己嘅強積

金，以正確嘅態度，規劃退休投資，及早為自己嘅未來部署，實現一個寫意無

憂嘅理想退休生活。多謝！  

 


